
Kenyataan-kenyataan berikut adalah diterbitkan atas perintah Tuan Yang 
Terutama Yang di-Pertua Negeri untuk Makluman Umum. 

DATUK SERI PANGLIMA SR. HAJI SAFAR BIN UNTONG, 
Setiausaha Kerajaan Negeri. 

No. 36 [No: PMNS: (S) 600-1/4 Jilid 3 

ENAKMEN FATWA 2004 

(Enakmen No. 8 Tahun 2004) 

 

Atas Kehendak Seksyen 8(6), Enakmen Fatwa (Pindaan) 1, 2023, Tuan Yang Terutama 

Yang di-Pertua Negeri Sabah dengan ini memperkenankan keputusan muzakarah yang 

telah disediakan oleh Majlis Fatwa Negeri Sabah mengenai isu Global Ikhwan Services & 

Business Holdings (GISBH). 

 

 

KEPUTUSAN MAJLIS FATWA NEGERI SABAH MENGENAI 

“ISU GLOBAL IKHWAN SERVICES & BUSINESS HOLDINGS (GISBH)” 

 

Muzakarah Khas Majlis Fatwa Negeri Sabah Kali Pertama 2024 telah bersidang pada 1 

dan 2 Oktober 2024M bersamaan dengan 27-28 Rabiulawal 1446H bertempat di Harmony 

Room, The Palace Hotel Kota Kinabalu, Sabah bagi membincangkan mengenai “Isu Global 

Ikhwan Services & Business Holdings (GISBH)” dan telah bersetuju memutuskan untuk 

diwartakan di Negeri Sabah bahawa: 

ENAKMEN FATWA - (samb.) 

1. Ajaran, amalan, pegangan dan fahaman ahli jemaah GISBH dan rangkaian syarikat 

gabungannya adalah bercanggah dan menyeleweng dari ajaran Islam yang berasaskan 

pegangan Ahli Sunnah Waljamaah (Al-Asha’irah dan Al-Maturidiyyah). 

 

2. Ajaran, amalan, pegangan dan fahaman ahli jemaah ini adalah bercanggah dengan ajaran 

Islam dari sudut Akidah, Syariah, Akhlak, Kekeluargaan, Kemanusiaan, Muamalah 

Ekonomi dan membawa kepada perpecahan umat serta boleh mengancam keselamatan 

negara. 

 
3. Penyelewengan dari Sudut Akidah, antaranya: 

 

i. Meyakini Abuya (Ashaari Mohammad) ghaib dan akan muncul bersama Imam 

Mahdi (Syeikh Suhaimi) sebagai pembantu Imam Mahdi di akhir zaman; 

 

ii. Meyakini amalan bertabarruk yang bercanggah dengan syarak seperti bertabarruk 

dengan apa-apa yang digunakan oleh pemimpin GISBH seperti makan dan minum air 

basuhan tangan, rendaman gigi, janggut dan lain-lain. 

 

4. Penyelewengan dari Sudut Syariah, antaranya: 

 

i. Mendakwa solat Jumaat tidak wajib kerana belum tertegak kerajaan Imam Mahdi; 

 

ii. Menunaikan solat Jamak Qasar secara berterusan dengan alasan dalam perjuangan 

fi sabilillah. 

 

5. Penyelewengan dari sudut Muamalah Ekonomi, antaranya: 

 

i. Penyalahgunaan Rumah Amal sama ada yang berdaftar atau tidak berdaftar di mana- 

mana badan yang diiktiraf di Malaysia untuk mendapatkan sumbangan daripada 

kerajaan dan orang ramai; 

 

ii. Eksploitasi ahli (pekerja) seperti kerja tanpa gaji dan pembayaran wang tugasan 

harian; 

 

dan penyelewengan-penyelewengan yang bercanggah dengan ajaran Islam. 

 

6. Oleh yang demikian, Majlis Fatwa Negeri Sabah mengambil keputusan bahawa: 

 

i. Mana-mana orang Islam secara individu atau berkumpulan melalui pertubuhan, 

persatuan atau syarikat yang menjadi ahli jemaah GISBH dan rangkaian syarikat 

gabungannya adalah mengamalkan ajaran, pegangan dan fahaman yang menyeleweng 

daripada ajaran Islam; 

ii. Mana-mana orang Islam secara individu atau berkumpulan melalui pertubuhan, 

persatuan atau syarikat yang menjadi ahli jemaah atau pengikut GISBH dan rangkaian 

syarikat gabungannya dengan berselindung di sebalik apa-apa aktiviti ekonomi, 

perniagaan, pendidikan, kesenian, perubatan, pembinaan, pertanian, perladangan, 

telekomunikasi atau apa-apa aktiviti lain yang berhubungkait dengan GISBH adalah 

mengamalkan ajaran pegangan dan fahaman yang menyeleweng daripada ajaran 

Islam; 

 

iii. Mana-mana orang Islam secara individu atau berkumpulan melalui pertubuhan, 

persatuan, atau syarikat yang mengamalkan ajaran, pegangan dan fahaman yang 

disebut di dalam subperenggan 3(i) dan (ii) adalah mengamalkan ajaran, pegangan 

dan fahaman yang bertentangan dengan akidah Ahli Sunnah Waljamaah dan 

menyeleweng daripada ajaran Islam; 

 

iv. Apa-apa variasi, versi, bentuk atau cabang mana-mana ajaran, pegangan atau fahaman 

ahli jemaah GISBH atau apa-apa ajaran, pegangan atau fahaman kumpulan baru 

yang mempunyai persamaan dengan unsur-unsur ajaran, pegangan dan fahaman 

ahli jemaah GISBH adalah bertentangan dengan akidah Ahli Sunnah Waljamaah 

dan menyeleweng daripada ajaran Islam; 

 

v. Apa-apa jua bahan publisiti yang menonjolkan atau menghidupkan ajaran ahli jemaah 

GISBH atau apa-apa ajaran, pegangan, atau fahaman kumpulan baharu yang mempunyai 

persamaan dengan unsur-unsur ajaran, pegangan dan fahaman ahli jemaah GISBH 

dalam apa jua bentuk penerbitan, cetakan, media elektronik, media baharu atau 

dikeluarkan dengan apa-apa cara lain dan apa-apa bentuk untuk dibaca, dilihat atau 

didengar yang berkaitan dengan ajaran tersebut adalah diharamkan; 

 

vi. Mana-mana ahli jemaah GISBH dan orang Islam yang mengamalkan fahaman dan 

ajaran GISBH wajib bertaubat serta meninggalkan fahaman dan ajaran tersebut 

dengan segera. Mereka hendaklah menjalani cara kehidupan bermasyarakat seperti 

orang Islam yang lain dalam peribadatan, pendidikan, perkahwinan dan lain-lain 

yang berkaitan dengan syariat Islam dan undang-undang negara; 

 

vii. Mana-mana orang Islam sama ada secara individu atau berkumpulan yang melakukan 

perkara-perkara di atas adalah melakukan suatu kesalahan dan boleh didakwa di 

bawah Enakmen Kesalahan Jenayah Syariah 1995 atau mana-mana undang-undang 

bertulis lain yang terpakai di negeri Sabah. 

 

 

SS. DATUK USTAZ HAJI BUNGSU @ AZIZ BIN HAJI JAAFAR, 
Mufti Kerajaan Negeri Sabah 

Merangkap Pengerusi Majlis Fatwa Negeri Sabah. 

